
MAKTABGACHA YOSHDAGI 
AQLI ZAIF BOLALARNING 
FAZOVIY TASAVVURLARINI 
SHAKLLANTIRISH

Xamidova Muyassar Polsaidovna
O‘zbekiston Milliy Pedagogika Universiteti
Oligofrenopedagogika kafedrasi professor v.b., p.f.n.

Annotatsiya: Ushbu maqolada maktabgacha yoshdagi aqli zaif bolalarning fazoviy tasavvurlarini shakllantirishda joyni 
bilish, predmetlarning o‘ziga nisbatan fazoviy joylashuvini aniqlash, ko‘rsatilgan yo‘nalishda harakat qilish ko‘nikmalarini 
rivojlantirish, vaziyatni tashkil etish hamda fazoda mo‘ljal olishni o‘rgatishda hayotiy vaziyatlardan foydalanish masalalari 
yoritilgan. Shuningdek, aytilgan yo‘nalishda harakat qilish ko‘nikmalarini mustahkamlash yo‘llari ham ochib berilgan.

Kalit so‘zlar: aqli zaif, fazoviy tasavvur, predmet, ko‘nikma, mo‘ljal olish, tana, qo‘l, old, orqa.
Abstract: This article examines the development of spatial awareness in preschool children with intellectual disabilities. 
It focuses on teaching children to identify places, determine the spatial position of objects relative to themselves, develop 
the skills of moving in a given direction, organize situations, and use real-life contexts to practice spatial orientation. In 
addition, methods to reinforce movement skills in specified directions are discussed.

Key words: intellectual disability, spatial awareness, object, skill, orientation, body, hand, front, back.
Аннотация: В статье рассматриваются вопросы формирования пространственных представлений у детей 
дошкольного возраста с умственной отсталостью. Особое внимание уделено обучению определению простран-
ственного расположения предметов относительно себя, развитию навыков движения в заданном направлении, 
организации учебных ситуаций и использованию жизненных примеров для формирования умений ориентиро-
ваться в пространстве. Также описаны пути закрепления навыков движения в указанном направлении.

Ключевые слова: умственная отсталость, пространственное мышление, объект, навык, ориентировка, тело, 
рука, перед, зад.

KIRISH
Dasturning asosiy vazifasi maktabgacha yoshdagi aqli zaif bolalarga o‘ziga nisbatan mo‘ljal olishni 

o‘rgatishdan iborat. Bolalarni o‘zidan oldinda, orqada kabi fazoviy yo‘nalishlarni ajrata olishga o‘rgatishni shart 
qilib qo‘yadi.

Fazoviy yo‘nalishlarni farq qilishda bolalarning o‘z gavda qismlarini aniq farq qilishi va o‘ziga nisbatan 
tomonlarni aniqlashi asos bo‘lib xizmat qiladi. Masalan, “oldinda” deganda bola o‘zining yuzi tomonini, “orqada” 
deganda esa gavdasining orqa tomonini tushunadi.

Shuni e’tiborga olib, o‘quv yili boshida aqli zaif bolalarning tomonlarni o‘zlariga nisbatan aniqlay olishlari, 
gavda va yuz qismlarining nomini bilishlarini tekshirib ko‘rish muhim ahamiyatga ega. Bolalar bunga kundalik 
turmush faoliyatida o‘rgatib boriladi.

MAVZUGA OID ADABIYOTLAR SHARHI
Maktabgacha yoshdagi aqli zaif bolalarning fazoviy tasavvurlarini shakllantirish bo‘yicha bir qator ilmiy 

izlanishlar olib borilgan. Hamidova va Ayupova o‘z tadqiqotlarida maxsus metodik yondashuvlar yordamida 
fazoviy yo‘nalishlarni farqlash, gavda qismlarini anglash va o‘quvchilarni kundalik hayotiy vaziyatlarda to‘g‘ri 
mo‘ljal olishga o‘rgatishning ahamiyatini asoslab berishgan. Ularning ishlarida maktabgacha ta’lim jarayonida 
defektologik metodikaning o‘rni alohida ta’kidlangan.

Ismoilova va Hamidovaning tadqiqotlari aqli zaif bolalarda matematik tasavvur va fazoviy fikrlash qobiliyat-
larini rivojlantirish masalasini yoritadi. Mualliflar bunday bolalar yuqori va past, chap va o‘ng kabi asosiy tushun-
chalarni o‘zlashtirishda qiyinchiliklarga duch kelishini ko‘rsatib, didaktik mashqlar va maxsus o‘yinlar yordamida 
ularni bosqichma-bosqich shakllantirish zarurligini ilmiy asoslashgan.

Shuningdek, Khamidova va Ziyodullayeva o‘yin faoliyatining aqli zaif bolalar lug‘at boyligi va fazoviy 
tushunchalarini kengaytirishdagi roliga e’tibor qaratgan. Ularning ta’kidlashicha, real hayotiy vaziyatlarga yaqin-
lashtirilgan o‘yin metodlari bolalarda fazoviy tasavvurlarni mustahkamlash bilan birga, umumiy kommunikativ 
qobiliyatlarning ham shakllanishiga xizmat qiladi.

TADQIQOT METODOLOGIYASI
Bolalarning yuvinishi va kiyinishi vaqtida defektolog ular bilan erkin suhbatlashib, gavda va yuz qism-

lari nomini aytadi: “Burningni, qulog‘ingni, peshonangni art”, “Boshingga ro‘mol o‘ra”, “Bo‘yninga sharf bog‘la”. 
Kichkintoylarning o‘zini gavda va yuz qismlari nomini aytishga undash muhim ahamiyatga ega. Kuzatishlar 
shuni ko‘rsatadiki, maktabgacha yoshdagi aqli zaif bolalar tomonlarni o‘zlariga nisbatan yetarli darajada yaxshi 
aniqlay olmaydilar. Shuning uchun “Qo‘g‘irchoqni cho‘miltiramiz”, “Qo‘g‘irchoqni uxlashga yotqizamiz”, “Qo‘g‘ir-
choqni kiyintiramiz” kabi didaktik o‘yinlardan foydalaniladi. Bu o‘yinlar vaqtida bolalarning diqqati faqat yuvin
tirish va kiyintirish jarayonlariga emas, balki gavda va yuz qismlarini farq qilishga hamda nomini aytishga ham 
qaratilishi muhimdir. Bolalardan biriga qo‘g‘irchoqning ko‘kragini, yelkasini va boshqa a’zolarini yuvish taklif 
qilinadi. Bu vaqtda guruhdagi boshqa bolalardan o‘zlarining gavda qismlarini ko‘rsatishlari so‘raladi: “Sizning 
orqangiz qani? Yelkangiz qani? Qulog‘ingiz-chi?”.

Bolalarga ayni bir vaqtda o‘zaro qarama-qarshi juft yo‘nalishlarni, ya’ni yuqorida–pastda, oldinda–orqada 
degan tushunchalarni farq qilish mashq qildiriladi, chunki bolada ularning biri haqida tasavvur hosil qilish ikkin-
chisi haqidagi tasavvurlarning shakllantirilishiga tayanadi.

Maktabgacha yoshdagi aqli zaif bolalar ayniqsa o‘ng qo‘l bilan chap qo‘lni farq qilishda qiynaladilar. Agar 
defektolog qo‘lning nomini shu qo‘l bilan bajarilayotgan va avvalo har qaysi qo‘l uchun xarakterli bo‘lgan ishlar 
bilan doimo bog‘lab borsa, bu qiyinchiliklar yo‘qoladi.

TAHLIL VA NATIJALAR
O‘ng va chap qo‘lni bir-biridan farq qilish va nomini aytish mashqi boshqa harakatlarni bajarishda ham 

o‘tkaziladi. Masalan, defektolog musiqa va jismoniy tarbiya mashg‘ulotlarida bolalarga o‘ng qo‘llariga havorang 
bayroqchani, chap qo‘llariga esa yashilini yoki o‘ng qo‘llariga uzun lentachani, chap qo‘llariga esa kaltasini 
olishni taklif qiladi, kichkintoylardan qaysi qo‘llarida qanday predmet borligini so‘raydi.

O‘ng va chap qo‘lni farqlashga va nomini aytishga o‘rgatish jarayonida o‘zidagi turli tomonlarni: bosh – 
yuqorida, oyoqlar – pastda ekanligini, o‘ng oyoq, o‘ng quloq, chap quloq va hokazolarni bilish ko‘nikmasini 
o‘stirishga katta ahamiyat beriladi. Bu ish individual suratda ham, bolalarning uncha katta bo‘lmagan guruhi 
bilan ham o‘tkaziladi. Defektolog ularga qo‘llarini tizzalariga tekkizishlarini va qaysi oyoqlari chap, qaysinisi o‘ng 
ekanligini topishni taklif qiladi. Kichkintoylar chap qo‘l qaysi tomonda bo‘lsa, chap oyoq ham shu tomondaligini, 
o‘ng oyoq esa o‘ng qo‘l tomonda ekanligini bilib oladilar. Xuddi mana shu yo‘sinda bolalar o‘ng tomon qaysi, 
chap tomon qaysi ekanligini fahmlab oladilar.

Mashqlar o‘tkazilayotgan vaqtda bolalarni bir-birining qarshisiga, doira shaklida yoki burchak-burchaklarga 
o‘tkazmaslik kerak. Chunki shunday qilinsa, bolalar va defektolog bir tomonga o‘tirishlari yoki turishlari kerak. 
Bolalardagi bu ko‘nikmalarga tayanib, ularni o‘zlariga nisbatan fazoviy yo‘nalishlarni: oldinga, orqaga, chapga, 
o‘ngga kabilarni ko‘rsatib berishga o‘rgata boshlash mumkin.

Jismoniy tarbiya va musiqa mashg‘ulotlarida bolalarda joyni bilish va birinchi navbatda yo‘nalishlarni topish 
mashqlarini bajarish uchun katta imkoniyatlar mavjud. Masalan, defektolog bolalardan bayroqchalar (yoki 
shaqildoqlar)ni olishni va qo‘llarini har tomonga cho‘zishni buyuradi. Qisqa bir vaqt ichida bolalar havorang 
bayroqchani chap qo‘llarida ushlab, u bilan chap tomonni ko‘rsatadilar.

Pedagogning ko‘rsatmasiga binoan bolalar bayroqchalar bilan pastni, yuqorini ko‘rsatadilar. Ular ayti
lishi bilan oldinga engashishni, qo‘llarini yuqoriga ko‘tarishni, pastga tushirishni va shu kabilarni o‘rganadilar. 
“Bekinmachoq”, “Koptokni qayerga tashladingiz” o‘yinlaridan foydalaniladi. Bunday o‘yin mashqlarini 6–8 marta 
takrorlash lozim, ularga taxminan 4–5 minut vaqt ajratiladi.

Kichik guruhda bolalar qog‘oz betidagi har xil joyni bilish yuzasidan dastlabki ko‘nikmalarni hosil qiladilar. 
Mashg‘ulotlarda ularga narsalarni qog‘oz betining yuqorisiga va pastiga tartib bilan qator qilib qo‘yib chiqish 
o‘rgatiladi.

Pedagog rasm solish mashg‘ulotlarida predmetlarni tasvirlash usullarini ko‘rsatib, qo‘l harakati yo‘na
lishining nomini: yuqoridan pastga, pastdan tepaga va hokazo deb aytib beradi. Bolalar harakat yo‘nalishining 
yoki tekislikdagi predmetlar joyining nomini aytishga undaladilar: “Halqachalar qayerda ko‘proq?” (“Pastda”), 
“Qayerda kamroq?” (“Yuqorida”).

Joyni bilish

O‘rta guruhda bola u yoki bu predmet o‘ziga nisbatan qayerda: yuqorida, pastda, oldinda, orqada, ustida, 
tagida joylashganini aniqlay olishni o‘rganishi kerak. Fazoviy yo‘nalishlarni farq qilishda gavda qismlarini farq 
qilish, tomonlarni o‘ziga nisbatan aniqlash asos bo‘lib xizmat qiladi.

O‘quv yili boshida bolalarning tomonlarni o‘zlariga nisbatan qay darajada aniqlay olishlari tekshirib ko‘riladi 
va bu ko‘nikma mustahkamlanadi.

O‘ng va chap qo‘lni farq qilish mashqlariga katta e’tibor beriladi, chunki chap va o‘ng nima ekanini bilish 
maktabgacha aqli zaif bolalar uchun ancha qiyinlik qiladi. Qo‘l (bayroqcha, tayoqcha) bilan oldni, orqani, 
yuqorini, pastni, chapni, o‘ngni ko‘rsatish ko‘nikmalari mustahkamlanadi.

Predmetlarning o‘ziga nisbatan fazoviy joylashuvini belgilash

Bolalarni tomonlarni o‘zlariga nisbatan joyini aniqlashga, oldinga, orqaga, tepaga, pastga va shu kabi 
yo‘nalishlarni ko‘rsatishga o‘rgatib bo‘lgach, ularga predmetlar o‘zlarining qaysi tomonlarida turganligini 
(oldinda, old tomonda, orqa tomonda, orqasida, o‘ngda, chapda, yuqorida, pastda) aniqlashga mashq qildi-
rishga o‘tish mumkin. Avval bolalarga ularning qarama-qarshi tomonlarida: oldinda–orqada, yuqorida–pastda 
turgan faqat ikkita o‘yinchoq yoki buyumning joylashish o‘rnini aniqlash taklif qilinadi. Keyinchalik bu pred-
metlar soni uchtagacha ko‘paytiriladi. Predmetlar avval boladan unchalik uzoq bo‘lmagan masofada (“yonida”) 
joylashtiriladi. Asta-sekin bu masofa orttirib boriladi. Defektologning topshirig‘iga binoan bola xonaning ma’lum 
bir joyida turadi va xonada turgan narsalarni o‘ziga nisbatan qayerda joylashganligini aytadi. Bola predmetlarning 
turgan joyini aniqlab bo‘lgach, unga o‘ng va chap, keyin esa orqaga aylanish taklif etiladi. Keyinchalik bu narsa 
bolalarga predmetlar o‘zlarining qaysi tomonlarida joylashganini aniqlashda nisbiylik borligini tushunib olish 
imkonini beradi. Bola yonga burilsa, ayiqcha endi uning yon tomonida emas, balki uning oldida o‘tirgan bo‘ladi. 
Bolalarning harakatlari va joydan-joyga o‘tishi bilan bog‘liq mashqlar eng samarali mashqlardir. Predmetlarning 
turgan joyini aniqlash mashg‘ulotlarda ham, kundalik hayotda ham amalga oshiriladi: “Nima qayerda turibdi, 
uni top”, “Kim ketdi va u qayerda turgan edi?”. Bu kabi didaktik o‘yinlarni o‘tkazishga katta ahamiyat beriladi.

Ko‘rsatilgan yo‘nalishda harakat qilish ko‘nikmalarini o‘rgatish

Bolalar asosiy fazoviy yo‘nalishlarni farq qilish va nomini aytishni bilib olganlaridan keyin ular ko‘rsatilgan 
yo‘nalishda harakat qilishga o‘rgatiladi. Buning uchun avval “Qayerga borasan, nima topasan?” o‘yinidan foyda-
lanish maqsadga muvofiqdir. Bu o‘yinning maqsadi – bolalarga asosiy fazoviy yo‘nalishlarni amaliy farq qilishni 
va belgilashni mashq qildirishdir.

Vaziyatni tashkil qilish

Defektolog bolalar yo‘qligida bolaning turadigan joyini (oldida, orqada, yonida) taxminiy hisobga olib, 
xonaning turli joyiga o‘yinchoqlarni yashirib qo‘yadi. Masalan, bolaning oldidagi pardacha orqasiga ayiqchani, 
orqasidagi tokchaga quyonchani yashirib qo‘yadi va hokazo.

Mashqning borishi: defektolog bolalarga topshiriqni tushuntirib: “Bugun sizlar yashirib qo‘ygan o‘yin-
choqlarni topishni o‘rganasizlar”, – deydi va bir bolani chiqarib: “Oldinga yursang ayiqchani topasan, orqaga 
yursang quyonchani topasan. Sen qayerga borishni istaysan va u yerdan nimani topasan?” – deydi.

Bola yo‘nalishni tanlab olishi, uning nomini aytishi va shu yo‘nalishda borishi kerak. U o‘yinchoqni topgach, 
qaysi o‘yinchoqni qayerdan topganini aytadi: “Men orqaga yurdim va tokchadan quyonchani topdim”.

Tekislikda orientatsiya qilish

Rasmlarning o‘rtada, yuqorida va pastda o‘zaro joylashuvini aniqlash ko‘nikmalarini mustahkamlash uchun 
“Juft suratlar” tipidagi o‘yinlar o‘ynaladi. Bola avval kartochkada tasvirlangan uchta o‘yinchoqning qanday 
joylashganligini ta’riflab beradi, keyin esa juft rasmlarni topishi kerak. Ushbu guruhda aqli zaif bolalarga fazoda 
buyumlarning “o‘ziga nisbatan” joylashishi o‘rgatiladi. Buning uchun turli mashqlar, didaktik o‘yinlardan keng 
foydalaniladi. Masalan, “Nima o‘zgardi?” tipidagi didaktik o‘yinlardan foydalanish mumkin. O‘yin bolalar oldida 
turgan o‘yinchoqlarning joylari o‘zgartirilmasdan hamda o‘zgartirilganidan keyingi joylashuvlarini topishdan 
iborat bo‘ladi.

Buyumlar avval bir-biridan uzoq bo‘lmagan masofada joylashtiriladi. Bolalar buyumlarning joylashishini 
aniqlaydilar. Masalan: “Uy qayerda joylashgan?”, “Uyning oldida nima bor?”, “Orqasida-chi?” va hokazo. Bolalar 
atrofdagi buyumlarning fazoviy xususiyatlarini tushunib boradilar va uning fazodagi joylashuviga bog‘liqligini 
o‘zlashtirib oladilar.

Fazoda mo‘ljal olishni o‘rgatish uchun hayotiy vaziyatlardan foydalanish

Fazoda orientatsiya qila bilishni o‘rgatish uchun maxsus mashqlar bilan bir qatorda turli hayotiy vaziyat-
lardan ham keng foydalaniladi. Fazoviy yo‘nalishlarda orientatsiya qilish har qanday amaliy harakatning zaruriy 
komponentidir. Tegishli mashqlar uchun jismoniy tarbiya va musiqa mashg‘ulotlari, ertalabki gimnastika hamda 
harakatli o‘yinlar katta imkoniyat beradi.

Fazoda aniq orientatsiya qila bilish harakatli mashqlarni to‘g‘ri bajarishni ta’minlaydi. Pedagog harakat 
yo‘nalishini doimo ko‘rsatib turadi: “Pastga tushing, yuqoriga ko‘tariling!” va hokazo.

Fazoviy yo‘nalishlarni ifodalovchi so‘zlarni predmet orientirlash nomi bilan almashtirish kerak emas 
(“Deraza tomonga buriling” va shu kabilar).

Katta yoshdagi bolalarda chap va o‘ng qo‘lni farq qilish, o‘ziga nisbatan predmetlar qay yo‘nalishda: 
yuqorida, pastda, oldinda joylashganini aniqlash ko‘nikmasi mustahkamlab boriladi. Shu maqsadda o‘rta guruh 
bolalari uchun tavsiya etilgan quyidagi o‘yin va mashqlar qo‘llaniladi: “Kim qayerda turibdi, top!”, “Nima qayerda, 
top!”, “Qo‘ng‘iroq qayerda chalindi, top!” va boshqalar. Bu o‘yinlarni matematik mashg‘ulotlarda, shuningdek 
o‘yin vaqtlarida o‘tkazish mumkin.

Bolalar o‘rta guruhdagi kabi qarama-qarshi yo‘nalishlarni aniqlash bo‘yicha mashq qildiriladi, biroq 
topshiriqlar murakkablashtiriladi. Bu predmetlar sonining ortishi (2 dan 6 gacha) bilan ifodalanib, bunda bola 
aniqlashi lozim bo‘lgan, shuningdek bola bilan narsa o‘rtasidagi masofa nazarda tutiladi. Bolalar asta-sekin 
o‘zlaridan uncha uzoq bo‘lmagan masofada turgan har qanday narsaning yo‘nalishini aniqlashga o‘rgatib 
boriladi.

Bolalarga predmetlarning ularga nisbatan qay yo‘nalishda ekanligini o‘rgatibgina qolmay, balki aytilgan 
vaziyatni mustaqil suratda vujudga keltirishga ham o‘rgatiladi. Masalan: “Shunday turki, Anvar orqangda, Sobir 
esa oldingda bo‘lsin!”, “Shunday turki, chap tomoningda stol, o‘ng tomoningda doska bo‘lsin!”.

Aytilgan yo‘nalishda harakat qilish ko‘nikmasini rivojlantirish

Katta guruhda aytilgan yo‘nalishda harakat qilish va yurish, yugurish vaqtida harakatlar yo‘nalishini o‘zgar-
tirish ko‘nikmasini mustahkamlash hamda takomillashtirishga katta ahamiyat beriladi.

XULOSA VA TAKLIFLAR
Maktabgacha yoshdagi aqli zaif bolalarda fazoviy tasavvurlarni shakllantirish ularning keyingi ta’lim jarayo

nida muhim ahamiyatga ega. Bolaning o‘z tanasini, uning qismlarini bilishi va old–orqa, o‘ng–chap, yuqori–past 
kabi fazoviy tushunchalarni farqlay olishi kundalik hayotda ham, o‘quv mashg‘ulotlarida ham zarur ko‘nikma 
hisoblanadi. Tadqiqot jarayonida kuzatilganki, bolalar oddiy amaliy mashqlar, didaktik o‘yinlar va hayotiy vazi-
yatlar asosida bu ko‘nikmalarni asta-sekin o‘zlashtiradilar. Ayniqsa, musiqiy va jismoniy tarbiya mashg‘ulot-
larida yo‘nalishlarni aniqlash, buyumlarning joylashuvini belgilash hamda harakatni to‘g‘ri bajarishga o‘rgatish 
samarali natija beradi.

Shundan kelib chiqib, taklif etamiz: birinchidan, defektolog va tarbiyachilar har bir mashg‘ulotda fazoviy 
yo‘nalishlarga oid mashqlarga alohida e’tibor qaratishlari lozim; ikkinchidan, bolalarning yosh va individual 
xususiyatlarini hisobga olib, ularni oddiydan murakkabga qarab bosqichma-bosqich o‘qitish zarur; uchinchidan, 
ota-onalar ham kundalik hayotda bolalar bilan suhbatlashish, o‘yinlar o‘ynash orqali fazoviy tushunchalarni 
mustahkamlashda faol ishtirok etishlari kerak. Shu tarzda fazoviy tasavvurlarni rivojlantirish bolalarning umumiy 
bilish jarayonini yengillashtiradi va keyingi ta’lim bosqichiga tayyorlaydi.

Foydalanilgan adabiyotlar ro‘yxati:
1.	 Hamidova M., Ayupova M. Yu. Maktabgacha tarbiya maxsus metodikasi. – Toshkent: O‘zbekiston faylasuflari milliy 

jamiyati, 2009.
2.	 Хамидова М. П., Исмаилова М. Ш. Специфика развития математического воображения умственно отсталых 

детей дошкольного возраста // Science and Education. – 2022. – Т. 3. – № 4. – С. 1363–1368.
3.	 Khamidova M. P., Ziyodullayeva E. N. (2022). The Significance of Actual Play in Developing the Vocabulary of Pre-

school Children with Mental Impairment. International Journal of Pedagogics, 2(12), 126–129. https://doi.org/10.37547/
ijp/Volume02Issue12-23

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

